
Prabodhasudhakara

ప్రబోధసుధాకరః

ప్రబోధసుధాకరస్య  అనుక్రమణికా
౧ దేహనిన్దాప్రకరణమ్   ।
౨ విషయనిన్దాప్రకరణమ్   ।
౩ మనోనిన్దాప్రకరణమ్   ।
౪ విషయనిగ్రహప్రకరణమ్   ।
౫ మనోనిగ్రహప్రకరణమ్   ।
౬ వైరాగ్యప్రకరణమ్   ।
౭ ఆత్మసిద్ధిప్రకరణమ్   ।
౮ మాయాసిద్ధిప్రకరణమ్   ।
౯ లిఙ్గదేహాదినిరూపణప్రకరణమ్   ।
౧౦ అద్వైతప్రకరణమ్   ।
౧౧ కర్తృత్వభోక్తృత్వప్రకరణమ్  ।
౧౨ స్వప్రకాశతాప్రకరణమ్   ।
౧౩ నాదానుసన్ధానప్రకరణమ్   ।
౧౪ మనోలయప్రకరణమ్  ।
౧౫ ప్రబోధప్రకరణమ్   ।
౧౬ ద్విధాభక్తిప్రకరణమ్  ।
౧౭ ధ్యానవిధిప్రకరణమ్  ।
౧౮ సగుణనిర్గుణయోరైక్యప్రకరణమ్    ।
౧౯ ఆనుగ్రహికప్రకరణమ్   ।

॥ ౧॥ దేహనిన్దాప్రకరణమ్   ।
నిత్యానన్దైకరసం  సచ్చిన్మాత్రం  స్వయంజ్యోతిః ।
పురుషోత్తమమజమీశం వన్దే శ్రీయాదవాధీశమ్  ॥ ౧॥
యం వర్ణయితుం  సాక్షాచ్ఛృతిరపి మూకేవ మౌనమాచరతి ।

ప్రబోధసుధాకరః

సోఽస్మాకం మనుజానాం కిం వాచాం గోచరో భవతి ॥౨॥
యద్యప్యేవం విదితం తథాపి పరిభాషితో భవేదేవ ।
అధ్యాత్మశాస్త్రసారైర్హరిచిన్తనకీర్తనాభ్యాసైః      ॥ ౩॥
క్లృప్తైర్బహుభిరుపాయైరభ్యాసజ్ఞానభక్త్యాద్యైః      ।
పుంసో వినా విరాగం ముక్తేరధికారితా న స్యాత్ ॥ ౪॥
వైరాగ్యమాత్మబోధో  భక్తిశ్చేతి త్రయం  గదితమ్ ।
ముక్తేః సాధనమాదౌ తత్ర విరాగో వితృష్ణతా  ప్రోక్తా  ॥ ౫॥
సా చాహంమమతాభ్యాం ప్రచ్ఛన్నా  సర్వదేహేషు ।
తత్రాహన్తా  దేహే మమతా భార్యాదివిషయేషు ॥౬॥
దేహః కిమాత్మకోఽయం కః సంబన్ధోఽస్య  వా విషయైః  ।
ఏవం విచార్యమాణేఽహన్తామమతే నివర్తేతే ॥ ౭॥
స్త్రీపుంసోః  సంయోగాత్సమ్పాతే శుక్రశోణితయోః  ।
ప్రవిశఞ్జీవః   శనకైః  స్వకర్మణా దేహమాధత్తే ॥౮॥
మాతృగురూదరదర్యాం కఫమూత్రపురీషపూర్ణాయామ్   ।
జఠరాగ్నిజ్వాలాభిర్నవమాసం పచ్యతే జన్తుః ॥౯॥
దైవాత్ప్రసూతిసమయే  శిశుస్తిరశ్చీనతాం యదాయాతి ।
శస్త్రైర్విఖణ్డ్య   స తదా బహిరిహ నిష్కాస్యతేఽతిబలాత్ ॥ ౧౦॥
అథవా యన్త్రచ్ఛిద్రాద్యద   తు నిఃసార్యతే ప్రబలైః   ।
ప్రసవసమీరైశ్చ   తదా యః క్లేశః  సోఽప్యనిర్వాచ్యః ॥ ౧౧॥
ఆధివ్యాధివియోగాత్మీయవిపత్కలహదీర్ఘదారిద్రైః   ।
జన్మాన్తరమపి యః క్లేశః  కిం శక్యతే వక్తుమ్ ॥ ౧౨॥
నరపశువిహఙ్గతిర్యగ్యోనీనాం  చతురశీతిలక్షాణామ్ ।
కర్మనిబద్ధో జీవః పరిభ్రమన్యాతనా  భుఙ్క్తే ॥ ౧౩॥
చరమస్తత్ర నృదేహస్తత్రోజ్జన్మాన్వయోత్పత్తిః   ।
స్వకులాచారవిచారః శ్రుతిప్రచారశ్చ   తత్రాపి  ॥ ౧౪॥
ఆత్మానాత్మవివేకో నో దేహస్య చ వినాశితాజ్ఞానమ్  ।
ఏవం సతి స్వమాయుః ప్రాజ్ఞైరపి   నీయతే మిథ్యా ॥ ౧౫॥

ఆయుఃక్షణలవమాత్రం  న లభ్యతే హేమకోటిభిః క్వాపి ।
తచ్చేద్గచ్ఛతి  సర్వం మృషా తతః కాధికా హానిః ॥ ౧౬॥
నరదేహాతిక్రమణాత్ప్రాప్తౌ  పశ్వాదిదేహానామ్ ।
స్వతనోరప్యజ్ఞానే  పరమార్థస్యాత్ర  కా వార్తా ॥ ౧౭॥
సతతం ప్రవాహ్యమానైర్వృషభైరశ్వైః     ఖరైర్గజైర్మహిషైః     ।
హా కష్టం  క్షుత్కామైః  శ్రాన్తైర్నో   శక్యతే వక్తుమ్ ॥ ౧౮॥
రుధిరత్రిధాతుమజ్జామేదోమాంసాస్థిసంహతిర్దేహః     ।
స బహిస్త్వచా పినద్ధస్తస్మాన్నో   భక్ష్యతే కాకైః  ॥ ౧౯॥
నాసాగ్రాద్వదనాదవా  కఫం మలం పాయుతో విసృజన్ ।
స్వయమేవైతి  జుగుప్సామన్తః ప్రసృతం  చ నో వేత్తి ॥౨౦॥
పథి పతితమస్థి దృష్ట్వా  స్పర్శభయాదన్యమార్గతో యాతి ।
నో పశ్యతి నిజదేహం చాస్థిసహస్రావృతం   పరితః ॥౨౧॥
కేశావధి నఖరాగ్రాదిదమన్తః  పూతిగన్ధసమ్పూర్ణమ్   ।
బహిరపి చాగరుచన్దనకర్పూరాద్యైర్విలేపయతి   ॥౨౨॥
యత్నాదస్య పిధత్తే స్వాభావికదోషసంఘాతమ్ ।
ఔపాధికగుణనివహం ప్రకాశయఞ్శ్లాఘతే   మూఢః ॥౨౩॥
క్షతముతన్నం దేహే యది న ప్రక్షాల్యతే  త్రిదినమ్  ।
తత్రోత్పతన్తి  బహవః క్రిమయో  దుర్గన్ధసంకీర్ణాః    ॥౨౪॥
యోదేహః సుప్తోఽభూత్సుపుష్పశయ్యోపశోభితే తల్పే ।
సమ్ప్రతి స రజ్జుకాష్ఠైర్నియన్త్రితః    క్షిప్యతే వహ్నౌ ॥౨౫॥
సింహాసనోపవిష్టం  దృష్ట్వా  యం ముదమవాప లోకోఽయమ్ ।
తం కాలాకృష్టతనుం  విలోక్య నేత్రే నిమీలయతి ॥౨౬॥
ఏవంవిధోఽతిమలినో దేహోయత్సత్తయా చలతి ।
తం విస్మృత్య పరేశం వహత్యహంతామనిత్యేఽస్మిన్ ॥౨౭॥
క్వాత్మా సచ్చిద్రూపః  క్వ మాంసరుధిరాస్థినిర్మితో  దేహః ।
ఇతియో లజ్జతి  ధీమానితరశరీరం స కిం మనుతే ॥౨౮॥

॥౨॥ విషయనిన్దాప్రకరణమ్   ।
మూఢః కురుతే విషయజకర్దమసంమార్జనం   మిథ్యా ।
దురదృష్టవృష్టివిరసో   దేహో గేహం పతత్యేవ ॥౨౯॥
భార్యా రూపవిహీనా మనసః క్షోభాయ జాయతే పుంసామ్ ।
అత్యన్తం రూపాఢ్యా సా పరపురుషైర్వశీక్రియతే   ॥ ౩౦॥
యః కశ్చిత్పరపురుషో మ్త్రం  భృత్యోఽథవా భిక్షుః ।
పశ్యతి హి సాభిలాషం విలక్షణోదారరూపవతీమ్ ॥౩౧॥
యం కంచిత్పురుషవరం స్వభర్తురతిసున్దరం  దృష్ట్వా  ।
మృగయతి కిం న మృగాక్షీ మనసేవ పరస్త్రియం  పురుషః ॥ ౩౨॥
ఏవం సురూపనార్యా భర్తా కోపాత్ప్రతిక్షణం క్షీణః ।
నో లభతే సుఖలేశం బలిమివ బలిభుగ్బహుష్వేకః ॥ ౩౩॥
వనితా నితాన్తమజ్ఞా స్వాజ్ఞాముల్లఙ్ఘ్య    వర్తతే  యది సా ।
శత్రోరప్యధికతరా  పరభిలాషిణ్యసౌ కిముత ॥ ౩౪॥
లోకో నాపుత్రస్యాస్తీతి  శ్రుత్యాస్య  కః ప్రభాషితో  లోకః ।
ముక్తిః సంసరణం వా తదన్యలోకోఽథవా నాద్యః ॥ ౩౫॥
సర్వేఽపి పుత్రభాజస్తన్ముక్తౌ  సంసృతిర్భవతి ।
శ్రవణాదయోఽప్యుపాయా  మృషా భవేయుస్తృతీయేఽపి ॥ ౩౬॥
తత్ప్రాప్త్యుపాయసత్త్వాద్ద్వితీయపక్షేఽప్యపుత్రస్య   ।
పుత్రేష్ట్యాదికయాగప్రవృత్తయే     వేదవాదోఽయమ్ ॥ ౩౭॥
నానాశరీరకష్టైర్ధనవ్యయైః    సాధ్యతే పుత్రః  ।
ఉత్పన్నమాత్రపుత్రే  జీవితచిన్తా గరీయసీ తస్య ॥ ౩౮॥
జీవన్నపి కిం మూర్ఖః  ప్రాజ్ఞః   కిం వా సుశీలభాగ్భవితా ।
జారశ్చౌరః పిశునః పతితో ద్యూతప్రియః  క్రూరః  ॥ ౩౯॥
పితృమాతృబన్ధుఘాతీ  మనసః ఖేదాయ జాయతే పుత్రః  ।
చిన్తయతి తాతనిధనం పుత్రో ద్రవ్యాద్యధీశతాహేతోః  ॥ ౪౦॥
సర్వగుణైరుపపన్నః  పుత్రః  కస్యాపి కుత్రచిద్భవతి  ।
సోఽల్పాయూ రుగ్ణో వా హ్యనపత్యో వా తథాపి ఖేదాయ ॥ ౪౧॥

పుత్రాత్సద్గతిరితి   చేత్తదపి ప్రాయోఽస్తి యుక్త్యసహమ్ ।
ఇత్థం  శరీరకష్టైర్దుఃఖం   సమ్ప్రార్థ్యతే  మూఢైః  ॥ ౪౨॥
పితృమాతృబన్ధుభగినీపితృవ్యజామాతృముఖ్యానామ్  ।
మార్గస్థానామివ   యుతిరనేకయోనిభ్రమాత్క్షణికా   ॥ ౪౩॥
దైవం  యావద్విపులంయావత్ప్రచురః పరోపకారశ్చ ।
తావత్సర్వే సుహృదో వ్యత్యయతః శత్రవః  సర్వే ॥ ౪౪॥
అశ్నన్తి చేదనుదినం వన్దిన  ఇవ వర్ణయన్తి  సంతృప్తాః ।
తచ్చేద్ద్విత్రదినాన్తరమభినిన్దన్తః     ప్రకుప్యన్తి  ॥ ౪౫॥
దుర్భరజఠరనిమిత్తం సముపార్జయితుం  ప్రవర్తతే   చిత్తమ్ ।
లక్షావధి బహువిత్తం తథాప్యలభ్యం కపర్దికామాత్రమ్   ॥ ౪౬॥
లబ్ధశ్చేదధికోఽర్థః   పత్న్యాదీనాం భవేత్స్వార్థః  ।
నృపచౌరతోఽప్యనర్థస్తస్మాదృవ్యోద్యమో   వ్యర్థః  ॥ ౪౭॥
అన్యాయమర్థభాజం  పశ్యతి భూపోఽధ్వగామినం చౌరః ।
పిశునో వ్యసనప్రాప్తిం   దాయాదానాం గణః కలహమ్ ॥ ౪౮॥
పాతకభరైరనేకైరర్థం    సముపార్జయన్తి  రాజానః ।
అశ్వమతఙ్గజహేతోః  ప్రతిక్షణం  నాశ్యతే సోఽర్థః  ॥ ౪౯॥
రాజ్యాన్తరాభిగమనాద్రణభఙ్గాన్మన్త్రిభృత్యదోషాద్వా    ।
విషశస్త్రగుప్తఘాతాన్మగ్నాశ్చిన్తార్ణవే   భూపాః ॥ ౫౦॥

॥ ౩॥మనోనిన్దాప్రకరణమ్   ।
హసతి కదాచిద్రౌతి  భ్రాన్తం   సద్దశ  దిశో భ్రమతి  ।
హృష్టం  కదాపి రుష్టం  శిష్టం  దుష్టం  చ నిన్దతి
స్తౌతి ॥ ౫౧॥
కిమపి ద్వేష్టి సరోషం హ్యాత్మానం శ్లాఘతే  కదాచిదపి ।
చిత్తం పిశాచమభవద్రాక్షస్యా  తృష్ణయా  వ్యాప్తమ్ ॥ ౫౨॥
దమ్భాభిమానలోభైః  కామక్రోధోరుమత్సరైశ్చేతః   ।
ఆకృష్యతే సమన్తాచ్ఛ్వభిరివ పతితాస్థివన్మార్గే  ॥ ౫౩॥

తస్మాచ్ఛుద్ధవిరాగో  మనోఽభిలషితం త్యజేదర్థమ్  ।
తదనభిలషితం కుర్యాన్నిర్వ్యాపారం తతో భవతి ॥ ౫౪॥

॥ ౪॥ విషయనిగ్రహప్రకరణమ్   ।
సంసృతిపారావారే హ్యగాధవిషయోదకేన సమ్పూర్ణే ।
నృశరీరమమ్బుతరణం కర్మసమీరైరతస్తతశ్చలతి  ॥ ౫౫॥
ఛిద్రైర్నవభిరుపేతం  జీవో నౌకాపతిర్మహానలసః ।
ఛిద్రాణామనిరోధాజ్జలపరిపూర్ణ   పతత్యధః సతతమ్ ॥ ౫౬॥
ఛిద్రాణాం  తు నిరోధాత్సుఖేన పారం పరం యాతి ।
తస్మాదిన్ద్రియనిగ్రహమృతే   న కశ్చిత్తరత్యనృతమ్ ॥ ౫౭॥
పశ్యతి పరస్య యువతి సకామమపి తన్మనోరథం కురుతే ।
జ్ఞాత్వైవ   తదప్రాప్తిం   వ్యర్థం  మనుజోఽతిపాపభాగ్భవతి ॥ ౫౮॥
పిశునైః  ప్రకామముదితాం  పరస్య నిన్దాం  శ్రుణోతి  కర్ణాభ్యామ్  ।
తేన పరః కిం మ్రియతే  వ్యర్థం  మనుజోఽతిపాపభాగ్భవతి ॥ ౫౯॥
అనృతం పరాపవాదం రసనా వదతి ప్రతిక్షణం  తేన ।
పరహానిర్లబ్ధిః   కా వ్యర్థం  మనుజోఽతిపాపభాగ్భవతి ॥౬౦॥
విషయేన్ద్రియయోర్యోగే  నిమేపసమయేన యత్సుఖం భవతి ।
విషయే నష్టే దుఃఖం యావజ్జివం  చ తత్తయోర్మధ్యే ॥౬౧॥
హేయముపాదేయం వా ప్రవిచార్య  సునిశ్చితం తస్మాత్ ।
అల్పసుఖస్య త్యాగాదనల్పదుఃఖం జహాతి సుధీః ॥౬౨॥
ధీవరదత్తమహామిషమశ్నన్వైసారిణో  మ్రియతే  ।
తద్వద్విషయాన్భుఞ్జన్కలాకృష్టో  నరః పతతి ॥౬౩॥
ఉరగగ్రస్తార్ధతనుర్భేకోఽశ్నాతీహ   మక్షికాః శతశః ।
ఏవం గతాయురపి సన్విషయాన్సముపార్యత్యన్ధః  ॥౬౪॥

॥ ౫॥మనినిగ్రహప్రకరణమ్   ।
స్వీయోద్గమతోయవహా  సాగరముపయాతి నీచమార్గేణ  ।
సా చేదుద్గమ  ఏవ స్థిరా  సతీ కిం న యాతి వార్ధిత్వమ్  ॥౬౫॥

ఏవం మనః స్వహేతుం విచారయత్సుస్థిరం  భవేదన్తః ।
న బహిర్వోదేతి తదా కిం నాత్మత్వం స్వయంయాతి ॥౬౬॥
వర్షాస్వమ్భఃప్రచయాత్కూపే   గురునిర్ఝరే  పయః క్షారమ్ ।
గ్రీష్మేణైవ   తు శుష్కే మాధుర్యం భజతి తత్రామ్భః  ॥౬౭॥
తద్వద్విషయోద్రిక్తం   తమఃప్రధానం  మనః కలుషమ్ ।
తస్మిన్విరాగశుష్కే శనకైరావిర్భవేత్సత్త్వమ్  ॥౬౮॥
యం విషయమపి లషిత్వా ధావతి బాహ్యేన్ద్రియద్వారా  ।
తస్యాప్రాప్తౌ  ఖిద్యతి తథా యథా స్వం గతం కించిత్ ॥౬౯॥
నగనగరదుర్గదుర్గమసరితః   పరితః పరిభ్రమచ్చేతః  ।
యది నో లభతే విషయం విషయన్త్రితమివ  ఖిన్నమాయాతి ॥ ౭౦॥
తుమ్బీఫ్లం  జలాన్తర్బలాదధః క్షిప్తమప్యుపైత్యూర్ధ్వమ్   ।
తద్వన్మనః స్వరూపే నిహితం యత్నాద్బహిర్యాతి ॥ ౭౧॥
ఇహ వా పూర్వభవే వా స్వకర్మణైవార్జితం   ఫలం యద్యత్ ।
శుభమశుభం వా తత్తద్భోగోఽప్యప్రార్థితో   భవతి ॥ ౭౨॥
చేతఃపశుమశుభపథం ప్రధావమానం  నిరాకర్తుమ్ ।
వైరాగ్యమేకముచితం  గలకాష్ఠం  నిర్మితం ధాత్రా ॥ ౭౩॥
నిద్రావసరే  యత్సుఖమేతత్కిం విషయజం యస్మాత్ ।
న హి చేన్ద్రియప్రదేశావస్థానం    చేతసో నిద్రా ॥ ౭౪॥
అద్వారతుఙ్గకుడ్యే  గృహేఽవరుద్ధో యథా వ్యాఘ్రః  ।
బహునిర్గమప్రయత్నైః    శ్రాన్తస్తిష్ఠతి     పతఞ్శ్వసంశ్చ తథా ॥ ౭౫॥
సర్వేన్ద్రియావరోధాదుద్యోగశతైరనిర్గమం    వీక్ష్య ।
శాన్తం తిష్ఠతి  చేతో నిరుద్యమత్వం తదాయాతి ॥ ౭౬॥
ప్రాణస్పన్దనిరోధాత్సత్సఙ్గాద్వాసనాత్యాగాత్    ।
హరిచరణభక్తియోగాన్మనః స్వవేగం జహాతి శనైః  ॥ ౭౭॥

॥౬॥ వైరాగ్యప్రకరణమ్   ।
పరగృహగృహిణీపుత్రద్రవిణానామాగమే   వినాశే వా ।
కథితౌ హర్షవిషాదౌ  కిం వా స్యాతాం క్షణం స్థాతుః  ॥ ౭౮॥

దైవాత్స్థితం   గతం వా యం కంచిద్విషయమీడ్యమల్పం వా ।
నో తుష్యన్న చ సీదన్వీక్ష్య గృహేష్వతిథివన్నివసేత్ ॥ ౭౯॥
మమతాభిమానశూన్యో విషయేషు పరాఙ్ముఖః పురుషః ।
తిష్ఠన్నపి  నిజసదనే న బాధ్యతే కర్మభిః క్వాపి ॥౮౦॥
కుత్రాప్యరణ్యదేశే  సునీలతృణవాలికోపచితే ।
శీతలతరుతలభూమౌ సుఖం శయానస్య పురుషస్య ॥౮౧॥
తరవః పత్రఫలాఢ్యాః  సుగన్ధశీతానిలాః  పరితః ।
కలకూజితవరవిహగాః సరితో మిత్రాణి  కిం న స్యుః ॥౮౨॥
వైరాగ్యభాగ్యభాజః  ప్రసన్నమనసో  నిరాశస్య ।
అప్రార్థితఫలభోక్తుః   పుంసో జన్మని కృతార్థతేహ  స్యాత్ ॥౮౩॥
ద్రవ్యం  పల్లవతశ్చ్యుతం  యది భవేత్క్వాపి ప్రమాదాత్తదా

శోకాయాథ తదర్పితం శ్రుతవతే  తోషాయ చ శ్రేయసే  ।
స్వాతన్త్ర్యాద్విషయాః  ప్రయాన్తి  యదమీ శోకాయ తే స్యుశ్చిరం

సంత్యక్తాః స్వయమేవ చేత్సుఖమయం నిఃశ్రేయసం  తన్వతే ॥౮౪॥
విస్మృత్యాత్మనివాసముత్కటభవాటవ్యాం చిరం పర్యట-
న్సంతాపత్రయదీర్ఘదావదహనజ్వాలావలీవ్యాకులః   ।

వల్గన్ఫల్గుషు   సుప్రదీప్తనయనశ్చేతఃకురఙ్గో  బలా-

దాశాపాశవశీకృతోఽపి విషయవ్యాఘ్రైర్మృషా
హన్యతే ॥౮౫॥

॥ ౭॥ ఆత్మసిద్ధిప్రకరణమ్   ।
ఉత్పన్నేఽపి విరాగే వినా ప్రబోధం  సుఖం న స్యాత్ ।
స భవేద్గురూపదేశాత్తస్మాద్గురుమాశ్రయేత్ప్రథమమ్    ॥౮౬॥
యద్యపి జలధేరుదకం యద్యపి వా ప్రేరకోఽనిలస్తత్ర  ।
తదపి పిపాసాకులితః ప్రతీక్షతే  చాతకో మేఘమ్ ॥౮౭॥
త్రేధా  ప్రతీతిరుక్తా  శాస్త్రాద్గురుతస్తథాత్మనస్తత్ర   ।
శాస్త్రప్రతీతిరాదౌ   యద్వన్మధురో గుడోఽస్తీతి ॥౮౮॥
అగ్రే గురుప్రతీతిర్దూరాద్గుడదర్శనం    యద్వత్ ।

ఆత్మప్రతీతిరస్మాద్గుడభక్షణజం   సుఖం యద్వత్ ॥౮౯॥
రసగన్ధరూపశబ్దస్పర్శా   అన్యే పదార్థాశ్చ  ।
కస్మాదనుభూయన్తే నో దేహాన్నేన్ద్రియగ్రామాత్   ॥౯౦॥
మృతదేహేన్ద్రియవర్గో  యతో న జానాతి దాహజం దుఃఖమ్ ।
ప్రాణశ్చేన్నిద్రాయాం   తస్కరబాధాం స కిం వేత్తి ॥౯౧॥
మనసో యది వా విషయస్తద్యుగపత్కిం న జానాతి ।
తస్య పరాధీనత్వాద్యతః ప్రమాదస్య  కస్త్రాతా  ॥౯౨॥
గాఢధ్వాన్తగృహాన్తతః క్షితితలే దీపం నిధాయోజ్జ్వలం
పఞ్చచ్ఛిద్రమధోముఖం  హి కలశం తస్యోపరి స్థాపయేత్  ।

తద్బాహ్యే పరితోఽనురన్ధ్రమమలాం  వీణాం చ కస్తూరికాం
సద్రత్నం  వ్యజనం న్యసేచ్చ

కలశచ్ఛిద్రాధ్వనిర్గచ్ఛతామ్   ॥౯౩॥
తేజోంశేన పృథక్పదార్థనివహజ్ఞానం   హి యజ్జాయతే
తద్రన్ధ్రైః   కలశేన వా కిము మృదో భాణ్డేన  తైలేన  వా ।

కిం సూత్రేణ  న చైతదస్తి  రుచిరం ప్రత్యక్షబాధాదతో
దీపజ్యోతిరిహైకమేవ  శరణం దేహే తథాత్మా స్థితః  ॥౯౪॥

॥౮॥మాయాసిద్ధిప్రకరణమ్   ।
చిన్మత్రః  పరమాత్మా హ్యపశ్యదాత్మానమాత్మతయా ।
అభవత్సోఽహంనామా తస్మాదాసీద్భిదోమూలమ్ ॥౯౫॥
ద్వేధైవ  భాతి తస్మాత్పతిశ్చ పత్నీ చ తౌ భవేతాం వై ।
తస్మాదయమాకాశస్త్రిధైవ   పరిపూర్యతే సతతమ్ ॥౯౬॥
సోఽయమపీక్షాం చక్రే తతో మనుష్యా అజాయన్త ।
ఇత్యుపనిషదః ప్రాహుర్దయితాం   ప్రతి  యాజ్ఞవల్క్యోక్త్యా  ॥౯౭॥
చిరమానన్దానుభవాత్సుషుప్తిరివ  కాప్యవస్థాభూత్  ।
పరమాత్మనస్తు తస్మాత్స్వప్నవదేవోత్థితా  మాయా ॥౯౮॥
సదసద్విలక్షణాసౌ పరమాత్మసదాశ్రయానాదిః  ।
సా చ గుణత్రయరూపా సూతే సచరాచరం విశ్వమ్ ॥౯౯॥

మాయాతావదదృశ్యా దృశ్యం కార్యం కథం జనయేత్ ।
తన్తుభిరదృశ్యరూపైః  పటోఽత్ర దృశ్యః కథం భవతి ॥ ౧౦౦॥
స్వప్నే సురతానుభవాచ్ఛుక్రద్రావోయథా   శుభే వసనే ।
అనృతం రతం ప్రబోధే  వసనోపహతిర్భవేత్సత్యా ॥ ౧౦౧॥
స్వప్నే పురుషః సత్యోయోషిదసత్యా తయోర్యుతిశ్చ మృషా ।
శుక్రద్రావః   సత్యస్తద్వత్ప్రకృతేఽపి  సంభవతి ॥ ౧౦౨॥
ఏవమదృశ్యా మాయా తత్కార్యం జగదిదం దృశ్యమ్ ।
మాయాతావదియం స్యాద్యా స్వవినాశేన హర్షదా  భవతి ॥ ౧౦౩॥
రజనీవాతిదురన్తా న లక్ష్యతేఽత్ర స్వభవోఽస్యాః ।
సౌదామినీవ నశ్యతి మునిభిః సమ్ప్రక్ష్యమాణైవ  ॥ ౧౦౪॥
మాయా బ్రహ్మోపగతావిద్యా  జీవాశ్రయా  ప్రోక్తా  ।
చిదశ్చిద్గ్రన్థిశ్చేతస్తదక్షయం   జ్ఞేయమా మోక్షాత్ ॥ ౧౦౫॥
ఘటమఠకుడ్యైరావృతమాకాశం  తత్తదాహ్వయం భవతి ।
తద్వదవిద్యావృతమిహ చైతన్యం  జీవ ఇత్యుక్తః ॥ ౧౦౬॥
నను కథమావరణం స్యాదజ్ఞానం  బ్రహ్మణో  విశుద్ధస్య  ।
సూర్యస్యేవ తమిస్రం  రాత్రిభవం  స్వప్రకాశస్య  ॥ ౧౦౭॥
దినకరకిరణోత్పన్నైర్మేఘైరాచ్ఛాద్యతే   యథా సూర్యః ।
న ఖలు దినస్య దినత్వం తైర్వికృతైః   సాన్ద్రసంఘాతైః   ॥ ౧౦౮॥
అజ్ఞానేన  తథాత్మా శుద్ధోఽపి  చ్ఛాద్యతే సుచిరమ్ ।
న పరంతు లోకసిద్ధా ప్రాణిషు  తచ్చేతనాశక్తిః ॥ ౧౦౯॥

॥౯॥ లిఙ్గదేహాదినిరూపణప్రకరణమ్   ।
స్థూలశరీరస్యాన్తర్లిఙ్గశరీరం    చ తస్యాన్తః ।
కారణమస్యాప్యన్తస్తతో  మహాకారణం తుర్యమ్ ॥ ౧౧౦॥
స్థూలం  నిరూపితం ప్రాగధునా  సూక్ష్మాదితో బ్రూమః  ।
అఙ్గుష్ఠమాత్రః    పురుషః శ్రుతిరితి  యత్ప్రాహ తత్సూక్ష్మమ్ ॥ ౧౧౧॥
సూక్ష్మాణి మహాభూతాన్యసవః పఞ్చేన్ద్రియాణి  పఞ్చైవ  ।
షోడశమన్తఃకరణం తత్సంఘాతో హి లిఙ్గతనుః  ॥ ౧౧౨॥

తత్కారణం స్మృతం యత్తస్యాన్తర్వాసనాజాలమ్ ।
తస్య ప్రవృత్తిహేతుర్బుద్ధ్యాశ్రయమత్ర     తుర్యం స్యాత్ ॥ ౧౧౩॥
తత్సారభూతబుద్ధో యత్ప్రతిఫలితం తు శుద్ధచైతన్యమ్   ।
జీవః స ఉక్త ఆద్యైర్యోఽహమితి  స్ఫూర్తికృద్వపుషి ॥ ౧౧౪॥
చరతరతరఙ్గసఙ్గాత్ప్రతిబిమ్బం   భాస్కరస్య చ చలం
స్యాత్ ।
అస్తి తథా చఞ్చలతా చైతన్యే  చిత్తచాఞ్చల్యాత్ ॥ ౧౧౫॥
నన్వర్కప్రతిబిమ్బః  సలిలాదిషుయః స చావభాసయతి ।
కిమితరపదార్థనివహం  ప్రతిబిమ్బోఽప్యాత్మనస్తద్వత్  ॥ ౧౧౬॥
ప్రతిఫలితం  యత్తేజః సవితుః కాంస్యాదిపాత్రేషు  ।
తదను ప్రవిష్టమన్తర్గృహమన్యార్థాన్ప్రకాశయతి     ॥ ౧౧౭॥
చిత్ప్రతిబిమ్బస్తద్వద్బుద్ధిషు యో జీవతాం ప్రాప్తః   ।
నేత్రాదీన్ద్రియమార్గైర్బహిరర్థాన్సోఽవభాసయతి     ॥ ౧౧౮॥

॥ ౧౦॥ అద్వైతప్రకరణమ్   ।
తదిదం య ఏవమార్యో వేద బ్రహ్మాహమస్మీతి  ।
స ఇదం సర్వం చ స్యాత్తస్య హి దేవాశ్చ నేశతే భూత్యా ॥ ౧౧౯॥
యేషాం స భవత్యాత్మాయోఽన్యామథ దేవతాముపాస్తే యః ।
అహమన్యోఽసావన్యశ్చేత్థం  యో వేద పశువత్సః ॥ ౧౨౦॥
ఇత్యుపనిషదాముక్తిస్తథా  శ్రుతిర్భగవదుక్తిశ్చ  ।
జ్ఞానీ  త్వాత్మైవేయం  మతిర్మమేత్యత్ర యుక్తిరపి ॥ ౧౨౧॥
ఋజు వక్రం  వా కాష్ఠం  హుతాశదగ్ధం  సదగ్నితాంయాతి ।
తత్కిం హస్తగ్రాహ్యం  ఋజువక్రాకారసత్త్వేఽపి  ॥ ౧౨౨॥
ఏవం య ఆత్మనిష్ఠో హ్యాత్మాకారశ్చ జాయతే పురుషః ।
దేహీవ దృశ్యతేఽసౌ పరం త్వసౌ కేవలో హ్యాత్మా ॥ ౧౨౩॥
ప్రతిఫలతి  భానురేకోఽనేకశరావోదకేషు యథా ।
తద్వదసౌ పరమాత్మా హ్యేకోఽనేకేషు దేహేషు ॥ ౧౨౪॥

దైవాదేకశరావే  భగ్నే కిం వా విలీయతే సూర్యః ।
ప్రతిబిమ్బచఞ్చలత్వాదర్కః  కిం చఞ్చలో భవతి ॥ ౧౨౫॥
స్వవ్యాపారం కురుతే యథైకసవితుః  ప్రకాశేన  ।
తద్వచ్చరాచరమిదం హ్యేకాత్మసత్తయా చలతి ॥ ౧౨౬॥
యేనోదకేన కదలీచమ్పకజాత్యాదయః ప్రవర్ధన్తే    ।
మూలకపలాణ్డులశునాస్తేనైవైతే    విభిన్నరసగన్ధాః  ॥ ౧౨౭॥
ఏకో హి సూత్రధారః  కాష్ఠప్రకృతీరనేకశో   యుగపత్ ।
స్తమ్భాగ్రపట్టికాయాం   నర్తయతీహ ప్రగూఢతయా  ॥ ౧౨౮॥
గుడఖణ్డశర్కరాద్యా  భిన్నాః స్యుర్వికృతయోయథైకేక్షోః  ।
కేయూరకఙ్కణాద్యా యథైకహేమ్నో  భిదాశ్చ పృథక్ ॥ ౧౨౯॥
ఏవం పృథక్స్వభావం పృథగాకారం పృథగ్వృత్తి ।
జగదుచ్చావచముచ్చైరేకేనైవాత్మనా   చలతి ॥ ౧౩౦॥
స్కన్ధధృతసిద్ధమన్నం   యావన్నాశ్నాతి మార్గగస్తావత్  ।
స్పర్శభయక్షుత్పీడే తస్మిన్భుక్తే న తే భవతః ॥ ౧౩౧॥
మానుషమతఙ్గమహిషశ్వసూకరాదిష్వనుస్యూతమ్  ।
యః పశ్యతి జగదీశం స ఏవ భుఙ్క్తేఽద్వయానన్దమ్   ॥ ౧౩౨॥

॥ ౧౧॥ కర్తృత్వభోక్తృత్వప్రకరణమ్  ।
యద్వత్సూర్యేఽభ్యుదితే స్వవ్యవహారం జనః కురుతే ।
తం న కరోతి వివస్వాన్న కారయతి తద్వదాత్మాపి ॥ ౧౩౩॥
లోహేహుతభుగ్వ్యాప్తే లోహాన్తరతాడ్యమానేఽపి ।
తస్యాన్తర్గతవహ్నేః  కిం స్యాన్నిర్ఘాతజం  దుఃఖమ్ ॥ ౧౩౪॥
నిష్ఠురకుఠారఘాతైః   కాష్ఠే సంఛేద్యమానేఽపి ।
అన్తర్వర్తీ  వహ్నిః కిం ఘాతైశ్ఛేద్యతే  తద్వత్ ॥ ౧౩౫॥
బ్రూతే  శ్రుతిరపి  భూయోఽనశ్నన్నన్యోఽభిచాకశీత్యాది ॥ ౧౩౬॥
నిశి వేశ్మని ప్రదీపే  దీప్యతి చౌరస్తు విత్తమపహరతి ।
ఈరయతి వారయతి వా తం దీపః కిం తథాత్మాపి ॥ ౧౩౭॥
గేహాన్తే దైవవశాత్కస్మింశ్చిత్సముదితే  విపన్నే వా ।

దీపస్తుష్యత్యథవా ఖిద్యతి కిం తద్వదాత్మాపి ॥ ౧౩౮॥

॥ ౧౨॥ స్వప్రకాశతాప్రకరణమ్   ।
రవిచన్ద్రవహ్నిదీపప్రముఖాః   స్వపరప్రకాశాః  స్యుః ।
యద్యపి తథాప్యమీభిః ప్రకాశ్యతే  క్వాపి నైవాత్మా  ॥ ౧౩౯॥
చక్షుర్ద్వారైవ   స్యాత్పరాత్మనా భానమేతేషామ్ ।
యద్వా తేఽపి పదార్థా న జ్ఞాయన్తేఽథ  కేవలాలోకాత్ ॥ ౧౪౦॥
తత్రాప్యక్షిద్వారా  సహాయభూతో న చేదాత్మా ।
నో చేత్సత్యాలోకే పశ్యత్యన్ధః  కథం నార్థాన్  ॥ ౧౪౧॥
సత్యాత్మన్యపి కిం నో జ్ఞానం  తచ్చేన్ద్రియాన్తరేణ  స్యాత్ ।
అన్ధే దృక్ప్రతిబన్ధే కరసంబన్ధే పదార్థభానం  హి ॥ ౧౪౨॥
జానాతి యేన సర్వం కేన చ తం వా విజానీయాత్ ।
ఇత్యుపనిషదాముక్తిర్బధ్యత ఆత్మాత్మనా తస్మాత్ ॥ ౧౪౩॥

॥ ౧౩॥నాదానుసన్ధానప్రకరణమ్   ।
యావత్క్షణం  క్షణార్ధం  స్వరూపపరిచిన్తనం క్రియతే  ।
తావద్దక్షిణకర్ణే  త్వనాహతః శ్రూయతే  శబ్దః  ॥ ౧౪౪॥
సిద్ధ్యారమ్భస్థిరతావిశ్రమవిశ్వాసబీజశుద్ధీనామ్     ।
ఉపలక్షణం హి మనసః పరమం నాదానుసన్ధనమ్  ॥ ౧౪౫॥
భేరీమృదఙ్గశఙ్ఖాద్యాహతనాదే   మనః క్షణం రమతే ।
కిం పునరనాహతేఽస్మిన్మధుమధురేఽఖణ్డితే  స్వచ్ఛే ॥ ౧౪౬॥
చిత్తం విషయోపరమాద్యథా యథాయాతి నైశ్చల్యమ్  ।
వేణోరివ దీర్ఘతరస్తథా  తథా శ్రూయతే  నాదః ॥ ౧౪౭॥
నాదాభ్యన్తర్వర్తి  జ్యోతిర్యద్వర్తతే హి చిరమ్ ।
తత్ర మనో లీనం చేన్న పునః సంసారబన్ధాయ  ॥ ౧౪౮॥
పరమానన్దానుభవాత్సుచిరం  నాదానుసన్ధానాత్  ।
శ్రేష్ఠశ్చిత్తలయోఽయం    సత్స్వన్యలయేష్వనేకేషు ॥ ౧౪౯॥

॥ ౧౪॥మనోలయప్రకరణమ్  ।
సంసారతాపతప్తం నానాయోనిభ్రమాత్పరిశ్రాన్తమ్    ।
లబ్ధ్వా  పరమానన్దం  న చలతి చేతః కదా క్వాపి ॥ ౧౫౦॥
అద్వైతానన్దభరాత్కిమిదం   కోఽహం చ కస్యాహమ్ ।
ఇతి మన్థరతాం యాతం యదా తదామూర్ఛితం చేతః ॥ ౧౫౧॥
చిరతరమాత్మానుభవాదాత్మాకారం ప్రజాయతే  చేతః ।
సరిదివ సాగరయాతా సముద్రభావం  ప్రయాత్యుచ్చైః   ॥ ౧౫౨॥
ఆత్మన్యనుప్రవిష్టం   చిత్తం నాపేక్షతే పునర్విషయాన్ ।
క్షీరాదుద్ధృతమాజ్యం  యథా పునః క్షీరతాం నయాతీహ ॥ ౧౫౩॥
దృష్టౌ ద్రష్టరి   దృశ్యే యదనుస్యూతం చ భానమాత్రం
స్యాత్ ।
తత్రోపక్షీణం  చేచ్చిత్తం తన్మూర్ఛితం భవతి ॥ ౧౫౪॥
యాతి స్వసంముఖత్వం దృఙ్మాత్రం  వా యదా తదా భవతి ।
దృశ్యద్రష్టృవిభేదో   హ్యసంముఖేఽస్మిన్న తద్భవతి ॥ ౧౫౫॥
ఏకస్మిన్దృఙ్మాత్రే  త్రేధా  ద్రష్ట్రాదికం   హి సముదేతి ।
త్రివిధే  తస్మిఁల్లీనే  దృఙ్మాత్రం  శిష్యతే పశ్చాత్ ॥ ౧౫౬॥
దర్పణతః ప్రాక్పశ్చాదస్తి  ముఖం ప్రతిముఖం  తదాభాతి ।
ఆదర్శేఽపి చ నష్టే ముఖమస్తి ముఖే తథైవాత్మా  ॥ ౧౫౭॥

॥ ౧౫॥ ప్రబోధప్రకరణమ్   ।
మాధుర్యం గుడపిణ్డే యత్తత్తస్యాంశకేఽణుమాత్రేఽపి   ।
ఏవం న పృథగ్భావో గుడత్వమధురత్వయోరస్తి ॥ ౧౫౮॥
అథవా న భిన్నభావః కర్పూరామోదయోరేవమ్ ।
ఆత్మస్వరూపమనసాం పుంసాం జగదాత్మతాంయాతి ॥ ౧౫౯॥
యద్భావానుభవః స్యాన్నిద్రాదౌ  జాగరస్యాన్తే ।
అన్తః స చేత్స్థిరః  స్యాల్లభతే  హి తదాద్వయానన్దమ్  ॥ ౧౬౦॥
అతిగమ్భీరేఽపారే జ్ఞానచిదానన్దసాగరే   స్ఫారే ।
కర్మసమీరణతరలా జీవతరఙ్గావలిః  స్ఫురతి ॥ ౧౬౧॥

ఖరతరకరైః  ప్రదీప్తేఽభ్యుదితే   చైతన్యతిగ్మాంశౌ  ।
స్ఫురతి మృషైవ  సమన్తాదనేకవిధజీవమృగతృష్ణా ॥ ౧౬౨॥
అన్తరదృష్టే యస్మిఞ్జగదిదమారాత్పరిస్ఫురతి  ।
దృష్టే యస్మిన్సకృదపి విలీయతే క్వాప్యసద్రూపమ్  ॥ ౧౬౩॥
బాహ్యాభ్యన్తరపూర్ణః  పరమానన్దార్ణవే   నిమగ్నో యః ।
చిరమాప్లుత  ఇవ కలశో మహాహ్రదే  జహ్నుతనయాయాః । ౧౬౪॥
పూర్ణాత్పూర్ణతరే   పరాత్పరతరేఽప్యజ్ఞాతపారే  హరౌ
సంవిత్స్ఫారసుధార్ణవే  విరహితే వీచీతరఙ్గాదిభిః  ।

భాస్వత్కోటివికాసితోజ్జ్వలదిగాకాశప్రకాశే   పరే
స్వానన్దైకరసే  నిమగ్నమనసాం న త్వం న చాహం జగత్ ॥ ౧౬౫॥

॥ ౧౬॥ ద్విధాభక్తిప్రకరణమ్  ।
చిత్తే సత్త్వోత్పత్తౌ తటిదివ బోధోదయో భవతి ।
తర్హ్యేవ  స స్థిరః  స్యాద్యది చిత్తం శుద్ధిముపయాతి  ॥ ౧౬౬॥
శుద్ధ్యతి  హి నాన్తరాత్మా కృష్ణపదామ్భోజభక్తిమృతే  ।
వసనమివ క్షారోదైర్భక్త్యా  ప్రక్షాల్యతే  చేతః ॥ ౧౬౭॥
యద్వత్సమలాదర్శే సుచిరం భస్మాదినా శుద్ధే ।
ప్రతిఫలతి  వక్త్రముచ్చైః   శుద్ధే చిత్తే  తథా జ్ఞానమ్  ॥ ౧౬౮॥
జానన్తు తత్ర బీజం హరిభక్త్యా జ్ఞానినో  యే స్యుః ।
మూర్తం చైవామూర్తం  ద్వే ఏవ బ్రహ్మణో  రూపే ॥ ౧౬౯॥
ఇత్యుపనిషత్తయోర్వా ద్వౌ భక్తో భగవదుపదిష్టౌ ।
క్లేశాదక్లేశాద్వా   ముక్తిః స్యాదేతయోర్మధ్యే ॥ ౧౭౦॥
స్థూలా  సూక్ష్మా చేతి ద్వేధా హరిభక్తిరుద్దిష్టా  ।
ప్రారమ్భే  స్థూలా  స్యాత్సూక్ష్మా తస్యాః సకాశాచ్చ ॥ ౧౭౧॥
స్వాశ్రమధర్మాచరణం  కృష్ణప్రతిమార్చనోత్సవో   నిత్యమ్ ।
వివిధోపచారకరణైర్హరిదాసైః    సంగమః శశ్వత్ ॥ ౧౭౨॥
కృశ్ణకథాసంశ్రవణే   మహోత్సవః సత్యవాదశ్చ ।

పరయువతౌ ద్రవిణే  వా పరాపవాదే పరాఙ్ముఖతా ॥ ౧౭౩॥
గ్రామ్యకథాసూద్వేగః  సుతీర్థగమనేషు  తాత్పర్యమ్ ।
యదుపతికథావియోగే వ్యర్థం  గతమాయురితి చిన్తా ॥ ౧౭౪॥
ఏవం కుర్వతి భక్తిం కృష్ణకథానుగ్రహోత్పన్నా   ।
సముదేతి సూక్ష్మభక్తిర్యస్యా హరిరన్తరావిశతి ॥ ౧౭౫॥
స్మృతిసత్పురాణవాక్యైర్యథాశ్రుతాయాం   హరేర్మూర్తౌ ।
మానసపూజాభ్యాసో విజననివాసేఽపి తాత్పర్యమ్ ॥ ౧౭౬॥
సత్యం సమస్తజన్తుషు కృష్ణస్యావస్థితేర్జ్ఞానమ్    ।
అద్రోహో భూతగణే తతస్తు భూతానుకమ్పా స్యాత్ ॥ ౧౭౭॥
ప్రమితయదృచ్ఛాలాభే  సన్తుష్టిర్దారపుత్రాదౌ    ।
మమతాశూన్యత్వమతో నిరహంకారత్వమక్రోధః  ॥ ౧౭౮॥
మృదుభాషితా ప్రసాదో  నిజనిన్దాయాం  స్తుతౌ సమతా ।
సుఖదుఃఖశీతోష్ణద్వన్ద్వసహిష్ణుత్వమాపదో    న భయమ్ ॥ ౧౭౯॥
నిద్రాహారవిహారేష్వనాదరః  సఙ్గరాహిత్యమ్  ।
వచనే చానవకాశః కృష్ణస్మరణేన  శాశ్వతీ శాన్తిః ॥ ౧౮౦॥
కేనాపి గీయమానే హరిగీతే వేణునాదే వా ।
ఆనన్దావిర్భావో యుగపత్స్యాద్ధృష్టసాత్త్వికోద్రేకః    ॥ ౧౮౧॥
తస్మిన్ననుభవతి మనః ప్రగృహ్యమాణం  పరాత్మసుఖమ్ ।
స్థిరతాం యాతే తస్మిన్యాతి మదోన్మత్తదన్తిదశామ్  ॥ ౧౮౨॥
జనుషు భగవద్భావం భగవతి భూతాని పశ్యతి క్రమశః  ।
ఏతాదృశీ దశా చేత్తదైవ  హరిదసవర్యః స్యాత్ ॥ ౧౮౩॥

॥ ౧౭॥ధ్యానవిధిప్రకరణమ్  ।
యమునాతటనికటస్థితవృన్దావనకాననే   మహారమ్యే ।
కల్పద్రుమతలభూమౌ  చరణం చరణోపరి స్థాప్య  ॥ ౧౮౪॥
తిష్ఠన్తం   ఘననీలం స్వతేజసా భాసయన్తమిహ విశ్వమ్ ।
పీతామ్బరపరిధానం చన్దనకర్పూరలిప్తసర్వాఙ్గమ్   ॥ ౧౮౫॥

ఆకర్ణపూర్ణనేత్రం    కుణ్డలయుగమణ్డితశ్రవణమ్    ।
మన్దస్మితముఖకమలం  సుకౌస్తుభోదారమణిహారమ్ ॥ ౧౮౫॥
వలయాఙ్గులీయకాద్యానుజ్జ్వలయన్తం   స్వలఙ్కారాన్ ।
గలవిలులితవనమాలం స్వతేజసాపాస్తకలికాలమ్ ॥ ౧౮౭॥
గుఞ్జారవాలికలితం  గుఞ్జాపుఞ్జాన్వితే   శిరసి ।
భుఞ్జానం  సహ గోపైః  కుఞ్జాన్తరవర్తినం    హరిం స్మరత ॥ ౧౮౮॥
మన్దారపుష్పవాసితమన్దానిలసేవితం   పరానన్దమ్  ।
మన్దాకినీయుతపదం  నమత మహానన్దదం  మహాపురుషమ్ ॥ ౧౮౯॥
సురభీకృతదిగ్వలయం సురభిశతైరావృతం  సదా పరితః ।
సురభీతిక్షపణమహాసురభీమంయాదవం నమత ॥ ౧౯౦॥
కందర్పకోటిసుభగం వాఞ్ఛితఫలదం దయార్ణవం
కృష్ణమ్  ।
త్యక్త్వా కమన్యవిషయం నేత్రయుగం  ద్రష్టుముత్సహతే   ॥ ౧౯౧॥
పుణ్యతమామతిసురసాం మనోఽభిరామాం హరేః కథాం త్యక్త్వా ।
శ్రోతుం  శ్రవణద్వన్ద్వం   గ్రామ్యం  కథమాదరం భవతి ॥ ౧౯౨॥
దౌర్భాగ్యమిన్ద్రియాణాం  కృష్ణే విషయే హి శాశ్వతికే ।
క్షణికేషు పాపకరణేష్వపి సజ్జన్తే   యదన్యవిషయేషు ॥ ౧౯౩॥

॥ ౧౮॥ సగుణనిర్గుణయోరైక్యప్రకరణమ్    ।
శ్రుతిభిర్మహాపురాణైః   సగుణగుణాతీతయోరైక్యమ్  ।
యత్ప్రోక్తం గూఢతయా తదహం వక్ష్యేఽతివిశదార్థమ్  ॥ ౧౯౪॥
భూతేష్వన్తర్యామీ జ్ఞానమయః  సచ్చిదానన్దః  ।
ప్రకృతేః  పరః పరాత్మా యదుకులతిలకః స ఏవాయమ్ ॥ ౧౯౫॥
నను సగుణో దృశ్యతనుస్తథైకదేశాధివాసశ్చ  ।
స కథం భవేత్పరాత్మా ప్రాకృతవద్రాగరోషయుతః   ॥ ౧౯౬॥
ఇతరే దృశ్యపదార్థా లక్ష్యన్తేఽనేన చక్షుషా సర్వే ।
భగవాననయా దృష్ట్యా  న లక్ష్యతే జ్ఞానదృగ్గమ్యః   ॥ ౧౯౭॥
యద్విశ్వరూపదర్శనసమయే పార్థాయ  దత్తవాన్భగవాన్ ।

దివ్యం చక్షుస్తస్మాదదృశ్యతాయుజ్యతే నృహరౌ ॥ ౧౯౮॥
సాక్షాద్యథైకదేశే  వర్తులముపలభ్యతే రవేర్బిమ్బమ్ ।
విశ్వం ప్రకాశయతి  తత్సర్వైః  సర్వత్ర దృశ్యతే యుగపత్ ॥ ౧౯౯॥
యద్యపి సాకారోఽయం తథైకదేశీ  విభాతి యదునాథః ।
సర్వగతః సర్వాత్మా తథాప్యయం సచ్చిదానన్దః  ॥౨౦౦॥
ఏకో భగవాన్రేమే  యుగపద్గోపీష్వనేకాసు  ।
అథవా విదేహజనకశ్రుతదేవభూదేవయోర్హరిర్యుగపత్   ॥౨౦౧॥
అథావా కృష్ణాకారాం  స్వచమూం దుర్యోధనోఽపశ్యత్ ।
తస్మాద్వ్యాపక ఆత్మా భగవాన్హరిరీశ్వరః  కృష్ణః  ॥౨౦౨॥
వక్షసి యదా జఘాన శ్రీవత్సః  శ్రీపతేః  స కిం ద్వేష్యః ।
భక్తానామసురాణామన్యేషాం వా ఫలం సదృశమ్ ॥౨౦౩॥
తస్మాన్న కోఽపి శత్రుర్నో  మిత్రం  నాప్యుదాసీనః ।
నృహరిః సన్మార్గస్థః   సఫలః శాఖీవ యదునాథః ॥౨౦౪॥
లోహశలాకనివహైః  స్పర్శాశ్మని భిద్యమానేఽపి ।
స్వర్ణత్వమేతి  లౌహం ద్వేషాదపి విద్విషాం తథా ప్రాప్తిః   ॥౨౦౫॥
నన్వాత్మనః సకాశాదుత్పన్నా జీవసంతతిశ్చేయమ్ ।
జగతః ప్రియతర  ఆత్మా తత్ప్రకృతే నైవ  సంభవతి ॥౨౦౬॥
వత్సాహరణావసరే పృథగ్వయోరూపవాసనాభూషాన్ ।
హరిరజమోహం కర్తుం సవత్సగోపాన్వినిర్మమే స్వస్మాత్ ॥౨౦౭॥
అగ్నేర్యథా స్ఫులిఙ్గాః  క్షుద్రాస్తు  వ్యుచ్చరన్తీతి ।
శ్రుత్యర్థం   దర్శయితుం స్వతనోరతనోత్స జీవసందోహమ్ ॥౨౦౮॥
యమునాతీరనికుఞ్జే కదాచిదపి వత్సకాంశ్చ చారయతి ।
కృష్ణే తథార్యగోపేషు చ వరగోష్ఠేషు  చారయత్స్వారాత్ ॥౨౦౯॥
వత్సం నిరీక్ష్య దూరాద్గావః  స్నేహేన సంభ్రాన్తాః  ।
తదభిముఖం ధావన్త్యః ప్రయయుర్గోపైశ్చ    దుర్వారాః ॥౨౧౦॥
ప్రస్రవభరేణ   భూయః స్రుతస్తనాః  ప్రాప్య  పూర్వవద్వత్సాన్ ।
పృథురసనయా లిహన్త్యస్తర్ణకవత్యః   ప్రపాయయన్ప్రముదా  ॥౨౧౧॥

గోప అపి నిజబాలాఞ్జగృహుర్మూర్ధానమాఘ్రాయ    ।
ఇత్థమలౌకికలాభస్తేషాం  తత్ర క్షణం వవృధే ॥౨౧౨॥
గోపా వత్సాశ్చాన్యా పూర్వం కృష్ణాత్మకా  హ్యభవన్ ।
తేనాత్మనః ప్రియత్వం  దర్శితమేతేషు కృష్ణేన  ॥౨౧౩॥
ప్రేయః  పుత్రాద్విత్తాత్ప్రేయోఽన్యస్మాచ్చ  సర్వస్మాత్ ।
అన్తరతరం యదాత్మేత్యుపనిషదః సత్యతాభిహితా ॥౨౧౪॥
నన్వుచ్చావచభూతేష్వాత్మా సమ ఏవ వర్తతేఽథ హరిః ।
దుర్యోధనేఽర్జునే  వా తరతమభావం కథం ను గతవాన్సః ॥౨౧౫॥
బధిరాన్ధపఙ్గుమూకా   దీర్ఘాః  ఖర్వాః సరూపాశ్చ ।
సర్వే విధినా దృష్టాః  సవత్సగోపాశ్చతుర్భుజాస్తేన ॥౨౧౬॥
భూతసమత్వం నృహరేః సమో హి మశకేన నాగేన ।
లోకైః  సమస్త్రిభిర్వేత్యుపనిషదా  భాషితః సాక్షాత్ ॥౨౧౭॥
ఆత్మా తావదభోక్తా తథైవ  నను వాసుదేవశ్చేత్ ।
నానాకైతవయత్నైః   పరరమణీభిః కథం రమతే ॥౨౧౮॥
సున్దరమభినవరూపం  కృష్ణం  దృష్ట్వా  విమోహితా గోప్యః ।
తమభిలషన్త్యో మనసా కామాద్విరహవ్యథాం ప్రాపుః  ॥౨౧౯॥
గచ్ఛన్త్యస్తిష్ఠన్త్యో   గృహకృత్యపరాశ్చ భుఞ్జానాః  ।
కృష్ణం  వినాన్యవిషయం సమక్షమపి జాతు నావిన్దన్  ॥౨౨౦॥
దుఃసహవిరహభ్రాన్త్యా  స్వపతీన్దదృశుస్తరూన్నరాంశ్చ
పశూన్ ।
హరిరయమితి సుప్రీతాః  సరభసమాలిఙ్గయాంచక్రుః   ॥౨౨౧॥
కాఽపి చ కృష్ణాయన్తీ  కస్యాశ్చిత్పూతనాయన్త్యాః ।
అపిబత్స్తనమితి  సాక్షాద్వ్యాసో నారాయణః ప్రాహ  ॥౨౨౨॥
తస్మాన్నిజనిజదయితాన్కృష్ణాకారాన్వృజస్త్రియో   వీక్ష్య ।
స్వపరనృపతిపత్నీనామన్తర్యామీ హరిః సాక్షాత్ ॥౨౨౩॥
పరమార్థతో  విచారే గుడతన్మధురత్వదృష్టాన్తాత్  ।
నశ్వరమపి నరదేహం పరమాత్మాకారతాంయాతి ॥౨౨౪॥

కిం పునరనన్తశక్తేర్లీలావపురీశ్వరస్యేహ   ।
కర్మాణ్యలౌకికాని స్వమాయయా విదధతో నృహరేః ॥౨౨౫॥
మృద్భక్షణేన కుపిఅతాం వికసితవదనాం స్వమాతరం వక్త్రే ।
విశ్వమదర్శయదఖిలం కిం పునరథ విశ్వరూపోఽసౌ ॥౨౨౬॥

॥ ౧౯॥ ఆనుగ్రహికప్రకరణమ్   ।
విషవిషమస్తనయుగలం పాయయితుం పూతనా గృహం ప్రాప్తా  ।
తస్యాః పృథుభాగ్యాయా ఆసీత్కృష్ణార్పణో  దేహః ॥౨౨౭॥
అనయత్పృథుతరశకటం నిజనికటం వా కృతాపరాధమపి ।
కణ్ఠాశ్లేషవిశేషాదవధీద్బాల్యేఽసురం   కృష్ణః  ॥౨౨౮॥
యమలార్జునౌ  తరూ ఉన్మూల్యోలూఖలగతశ్చిరం ఖిన్నౌ ।
రిఙ్గన్నఙ్గణభూమౌ   స్వమాలయం ప్రాపయన్నృహరిః  ॥౨౨౯॥
నిత్యం త్రిదశద్వేషీ  యేన చ మృత్యోర్వశీకృతః కేశీ ।
కాకః కోఽపి వరాకో బకోఽప్యశోకం గతో లోకమ్ ॥౨౩౦॥
గోగోపీగోపానాం నికరమహి పీడయన్తమతివేగాత్ ।
అనఘమఘాసురమకరోత్పృథుతరమురగేశ్వరం భగవాన్ ॥౨౩౧॥
పీత్వారణ్యహుతాశనమసహ్యతత్తేజసో హేతోః ।
దగ్ధాన్ముగ్ధానఖిలాఞ్జుగోప    గోపాన్కృపాసిన్ధుః  ॥౨౩౨॥
పాతు గోకులమాకులమశనితటిద్వర్షణైః   కృష్ణః  ।
అసహాయఏకహస్తే గోవర్ధనముద్దధారోచ్చైః    ॥౨౩౩॥
వాసోలోభాకలితం ధావద్రజకం  శిలాతలైర్హత్వా   ।
విస్మృత్య తదపరాధం వికుణ్ఠవాసోఽర్పితస్తస్మై   ॥౨౩౪॥
త్రేధా  వక్రశరీరామతిలమ్బోష్ఠీం   స్ఖలద్వపుర్వచనాత్  ।
స్రక్చన్దనపరితోషాత్కుబ్జామృజ్వాననామకరోత్    ॥౨౩౫॥
నిహతః పపాత హరిణా హరిచరణాగ్రేణ  కువలయాపీడః ।
తుఙ్గోన్మత్తమతఙ్గః   పతఙ్గవద్దీపకస్యాగ్రే   ॥౨౩౬॥
యుద్ధమిషాత్సహ  రఙ్గే శ్రీరఙ్గేనాఙ్గసఙ్గమం     ప్రాప్య  ।
ముస్శ్టికచాణూరాఖ్యౌ  యయతుర్నిఃశ్రేయసం  సపది ॥౨౩౭॥

దేహకృతాదపరాధాద్వైకుణ్ఠోత్కణ్ఠితాన్తరాత్మానమ్    ।
యదువరకులావతంసః కంసం విధ్వంసయామాస ॥౨౩౮॥
హరిసందర్శనయోగాత్పృథురణతీర్థే నిమజ్జతే  తస్మై  ।
భగవాన్ను ప్రదదాద్యః  సద్యశ్చైద్యాయ  సాయుజ్యమ్ ॥౨౩౯॥
మీనాదిభిరవతారైర్నిహతాః  సురవిద్విషో బహవః ।
నీతాస్తే నిజరూపం తత్ర చ మోక్షస్య కా వార్తా ॥౨౪౦॥
యేయదునన్దననిహతాస్తే  తు న భూయః పునర్భవం ప్రాపుః  ।
తస్మాదవతారాణామన్తర్యామీ ప్రవర్తకః   కృష్ణః  ॥౨౪౧॥
బ్రహ్మాణ్డాని   బహూని పఙ్కజభవాన్ప్రత్యణ్డమత్యద్భుతాన్
గోపాన్వత్సయుతానదర్శయదజం విష్ణూనశేషాంశ్చ  యః ।

శమ్భుర్యచ్చరణోదకం స్వశిరసా ధత్తే చ మూర్తిత్రయాత్
కృష్ణో వై పృథగస్తి కోఽప్యవికృతః సచ్చిన్మయో నీలిమా ॥౨౪౨॥

కృపాపాత్రం  యస్య త్రిపురరిపురమ్భోజవసతిః
సుతా జహ్నోః పూతా చరణనఖనిర్ణేజనజలమ్  ।

ప్రదానం  వా యస్య త్రిభువనపతిత్వం  విభురపి
నిదానం సోఽస్మాకం జయతి కులదేవో యదుపతిః ॥౨౪౩॥

మాయాహస్తేఽర్పయిత్వా భరణకృతికృతే మోహమూలోద్భవం మాం
మాతః కృష్ణాభిధానే  చిరసమయముదాసీనభావం గతాసి ।

కారుణ్యైకాధివాసే  సకృదపి వదనం నేక్షసే త్వం మదీయం
తత్సర్వజ్ఞే న కర్తుం ప్రభవసి  భవతీ కిం నుమూలస్య శాన్తిమ్ ॥౨౪౪॥

ఉదాసీనః స్తబ్ధః   సతతమగుణః సఙ్గరహితో
భవాంస్తాతః కాతః పరమిహ భవేజ్జీవనగతిః  ।

అకస్మాదస్మాకం యది న కురుతే స్నేహమథ తత్
వసస్వ స్వీయాన్తర్విమలజఠరేఽస్మిన్పునరపి ॥౨౪౫॥
లోకాధీశే త్వయీశే కిమితి భవభవా వేదనా స్వాశ్రితానాం
సంకోచః పఙ్కజానాం కిమిహ సముదితే మణ్డలే  చణ్డరశ్మేః  ।

భోగః పూర్వార్జితానాం  భవతి భువి నృణాం కర్మణాం చేదవశ్యం
తన్మే దృష్టైర్నృపుష్టైర్నను   దనుజనృపైరూర్జితం   నిర్జితం  తే ॥౨౪౬॥
నిత్యానన్దసుధానిధేరధిగతః  సన్నీలమేఘః సతా-

మౌత్కణ్ఠ్యప్రబలప్రభఞ్జనభరైరాకర్షితో       వర్షతి  ।
విజ్ఞానామృతమద్భుతం  నిజవచో ధారాభిరారాదిదం
చేతశ్చాతక చేన్న వాఞ్ఛతిమృషాక్రాన్తోఽసి  సుప్తోఽసి కిమ్ ॥౨౪౭॥

చేతశ్చఞ్చలతాం విహాయ పురతః సంధాయ కోటిద్వయం
తత్రైకత్ర  నిధేహి సర్వవిషయానన్యత్ర చ శ్రీపతిమ్  ।

విశ్రాన్తిర్హితమప్యహో    క్వ ను త్వయోర్మధ్యే తదాలోచ్యతాం
యుక్త్యా వానుభవేన యత్ర పరమానన్దశ్చ  తత్సేవ్యతామ్ ॥౨౪౮॥

పుత్రాన్పౌత్రమథస్త్రియోఽన్యయువతీర్విత్తన్యథోఽన్యద్ధనం   
భోజ్యాదిష్వపి తారతమ్యవశతో నాలం సముత్కణ్ఠయా  ।

నైతాదృగ్యదునాయకే  సముదితే చేతస్యనన్తే విభౌ
సాన్ద్రానన్దసుధార్ణవే    విహరతి స్వైరం  యతో నిర్భయమ్ ॥౨౪౯॥
కామ్యోపాసనయార్థయన్త్యనుదినం  కించిత్ఫలం సేప్సితం
కించిత్స్వర్గమథాపవర్గమపరైర్యోగాదియజ్ఞాదిభిః     ।

అస్మాకం యదునన్దనాఙ్ఘ్రియుగలధ్యానావధానార్థినాం  
కిం లోకేన దమేన కిం నృపతినా స్వర్గాపవర్గైశ్చ   కిమ్ ॥౨౫౦॥

ఆశ్రితమాత్రం   పురుషం
స్వాభిముఖం కర్షతి  శ్రీశః  ।

లోహమపి చుమ్బకాశ్మా
సంముఖమాత్రం  జడం యద్వత్ ॥౨౫౧॥

అయముత్తమోఽయమధమో
జాత్యా రూపేణ సమ్పదా వయసా ।

శ్లాఘ్యోఽశ్లాఘ్యో   వేత్థం
న వేత్తి భగవాననుగ్రహావసరే  ॥౨౫౨॥

అన్తఃస్థభావభోక్తా
తతోఽన్తరాత్మా మహామేఘః ।

ఖదిరశ్చమ్పక ఇవ వా
ప్రవర్షణం   కిం విచారయతి ॥౨౫౩॥

యద్యపి సర్వత్ర సమస్తథాపి నృహరిస్తథాప్యేతే ।
భక్తాః పరమానన్దే రమన్తి సదయావలోకేన ॥౨౫౪॥

సుతరామనన్యశరణాః క్షీరాద్యాహారమన్తరా యద్వత్ ।
కేవలయా స్నేహదృశా కచ్ఛపతనయాః ప్రజీవన్తి  ॥౨౫౫॥
యద్యపి గగనం శూన్యం తథాపి జలదామృతాంశ్రూపేణ  ।
చాతకచకోరనామ్నోర్దృఢభావాత్పూరయత్యాశామ్  ॥౨౫౬॥
తద్వద్రజతాం  పుంసాం దృగ్వాఙ్మనసామగోచరోఽపి హరిః ।
కృపయా ఫలత్యకస్మాత్సత్యానన్దామృతేన  విపులేన ॥౨౫౭॥
ఇతి శ్రీమత్పరమహంసపరివ్రాజకాచార్యస్య 
శ్రీగోవిన్దభగవత్పూజ్యపాదశిష్యస్య 
శ్రీమచ్ఛఙ్కరభగవతః  కృతౌ
ప్రబోధసుధాకరః  సమాప్తః ॥

